
Hyrje

Kodi i Etikés éshté njé instrument vetérregullues qé synon té
forcojé dhe pérmirésojé cilésiné e gazetarisé dhe ndjenjén e
pérgjegjésisé sé gazetaréve né Shqipéri.

Parimet e kétij Kodi jané né pérputhje me vlerat etike
universale té gazetarisé, té njohura dhe té pranuara
gjerésisht nga mediat dhe organizatat e gazetaréve né vendet
demokratike. Ato pérbéjné gurin e themelit té pluralizmit
demokratik dhe po ashtu respektojné frymén e Kushtetutés
sé Republikés sé Shqipéris€é, Deklaratén Universale té té
Drejtave té Njeriut dhe Konventén Europiane pér té Drejtat
e Njeriut.

Roli i Medias né Shoqéri

Liria e fjalés, liria e informimit dhe e kritikés, liria e shtypit,
si dhe aksesi né dokumentet zyrtare pérbéjné elementét bazé
té njé shoqérie demokratike.

Mediat luajné njé rol jashtézakonisht té réndésishém né
shoqéri, duke ofruar lajme e informacione té besueshme dhe
né kohé, né forma té ndryshme dhe népérmjet platformash té
larmishme. Mediat shérbejné si “watch dog” duke u kérkuar
llogari qendrave té pushtetit dhe duke monitoruar né ményreé
té vazhdueshme autoritetet geveritare dhe organizatat,
institucionet dhe bizneset. Mediat luajné njé rol themelor
né proceset demokratike dhe ofrojné hapésira té gjera e njé



mjedis té sigurt qé i lejon gazetarét té pérmbushin detyrat e
tyre né ményreé té pavarur.

Mediat njohin réndésiné e pluralizmit né shoqéri dhe
respektojné diversitetin e mendimeve, duke kundérshtuar
¢do diskriminim mbi bazé gjinie, race, kombésie, gjuhe,
ideologjie, kulture, klase apo bindjeje, ose pér ¢do shkak
tjetér.

Media njeh dhe mbron si té drejtat, ashtu edhe detyrat e saj
kundrejt publikut, duke ruajtur vazhdimisht balancén mes
tyre.

Shtrirja e Kodit

Rregullat e méposhtme né lidhje me sjelljen aplikohen
ndaj té gjithé personave dhe organizatave té angazhuara
né grumbullimin, redaktimin, pérgatitjen dhe pérhapjen e
informacionit gazetaresk. Shtrirja e Kodit mbulon dhénien
individuale dhe kolektive té informacionit né fushén e medias
sé shkruar (tekst dhe fotografi) dhe té medias elektronike.

Parimet e kétij Kodi aplikohen né ményré té barabarté ndaj
té gjitha platformave mediatike dhe gazetareske, offline dhe
online, pérfshi gazetariné e shpérndaré népérmjet medias
sociale dhe portaleve né internet.

Kodi i Etikés e merr si té miréqené faktin gé té gjithé
operatorét e medias dhe gazetarét njohin dhe pranojné
parimet vullnetare té pércaktuara né kété Kod. Té gjithé ata
gé angazhohen né gazetari ftohen té njohin dhe pranojné



parimet e méposhtme si t¢é domosdoshme pér ushtrimin e
gazetarisé dhe lirisé sé shprehjes né Shqipéri.

Gazetarét gé shkelin né ményreé té vetédijshme parimet e kétij
Kodi tradhtojné besimin e publikut dhe nuk duhet té presin
mbeéshtetjen e solidaritetin e kolegéve té tyre, organizatave
mediatike apo sindikatave té gazetaréve. Kundérshtité
gé lindin prej shkeljeve té pretenduara té Kodit trajtohen
népérmjet sistemesh transparente té veté-rregullimit
vullnetar zhvilluar nga gazetarét dhe organizatat e medias qé
mund té operojné né nivel ndérmarrjeje dhe né platforma té
ndryshme té industrisé sé medias.

1. Saktésia dhe Ndershméria e Informacionit

Gazetarét kané té drejtén té kérkojné informacion dhe té
drejtén té kené akses né informacionin publik. Ata kané té
drejtén té botojné dhe té kritikojné.

Gazetarét dhe mediat gjaté gjithé kohés duhet té pérpigen té
botojné informacion gé, né dijeniné e tyre, éshté i vérteté, i
balancuar dhe i verifikuar.

Saktésia

Gazetari duhet té verifikojé informacionin pérpara botimit
me qgéllim qé té sigurohet qé éshté i sakté, i bazuar né fakte
dhe i besueshém. Té gjitha té dhénat dhe informacionet i
duhen nénshtruar shqyrtimit té kujdesshém: qofté kur éshté
pérftuar nga burime njerézore, qofté nga dokumentet.



Gazetarét duhet té béjné gjithmoné té qgarta rastet kur
informacioni nuk éshté i konfirmuar.

Media nuk duhet té corientojé publikun. Media duhet té béjé
té garta rastet kur jané pérdorur tekste, dokumente, imazhe
dhe tinguj té manipuluar.

Media nuk duhet té botojé asnjé foto, imazh, material audio
apo vizual té pérpunuar gé shtrembéron ideté apo faktet
e burimit, me pérjashtim té karikaturave, kartonave apo
pjeséve komike.

Gazetaria e Paanshme

Gazetarét duhet té béjné ¢mos pér té ofruar raportim té
paanshém dhe té balancuar. Gazetarét gjithmoné duhet t'u
referohen burimeve né dispozicion dhe paléve té interesuara
gé mund té ofrojné informacion té dobishém dhe té
réndésishém pér céshtjen.

Gjaté raportimit té njé teme té debatueshme, gazetarét
duhet té jené pérfshirés dhe té synojné té sigurohen gé té
gjitha palét e interesuara té kené mundésiné pér té sqaruar
pozicionin e tyre.

Palét e kritikuara duhet té kené té drejtén t'u pérgjigjen
akuzave, mundésisht né té njéjtin organ. Gazetarét duhet té
béjné ¢do pérpjekje pér t'i kontaktuar té gjitha palét dhe pér
té mbledhur té gjitha opinionet relevante. Por, dégjimi i té dy
paléve nuk e “cliron” gazetarin nga detyrimi pér té raportuar
né ményré sa mé té vérteté gé té jeté e mundur.



Parimi i “paraqitjes sé té gjitha paléve” mund té mos jeté i
aplikueshém né botime gé pérfagésojné opinione personale
(editoriale, komente) si dhe raportime té njé natyre faktike,
té tilla si raportimi mbi takimet apo ngjarjet publike.

2. Dallimi i Faktit nga Opinioni

Media duhet té béjé qarté dallimin midis opinionit dhe
raportimit mbi bazé faktesh. Opinionistét, karikaturistét dhe
kritikét jané té liré té shprehin opinionet e tyre pér ngjarje
dhe persona.

Lajmi lidhet me informacionin e mbéshtetur nga fakte dhe té
dhéna, ndérsa opinioni pérmban dhe shpreh ide, gjykime dhe
vlerésime té gazetaréve, redaktoréve dhe botuesve.

3. Korrektimi dhe Replika

Media duhet té jeté e hapur pér t'u angazhuar me audiencén
dhe pér t'u marré me komentet dhe ankesat legjitime.

Media duhet té publikojé njé korrigjim té qarté dhe
pérshtashmérisht té dukshém kur demonstrohet se ka
botuar njé informacion té pasakté dhe té shtrembéruar.
Media duhet té kérkojé ndjesé dhe té ofrojé démshpérblim té
pérshtatshém kur éshté e nevojshme.

Pala e kritikuar gjithmoné duhet té keté té drejtén pér t'u
pérgjigjur.



Nése replika nuk éshté e pérshtatshme pér botim né formén
gé ka, ndryshimet duhet té diskutohen me autorin. Nése ai/
ajo nuk mund té kontaktohet brenda njé kohe té arsyeshme,
pérgjigia mund té publikohet né formé té ndryshuar.
Megjithaté, asnjéheré nuk duhet ndryshuar thelbi i saj.

4. Marrédhéniet me Burimet

Gazetarét duhet té béjné ¢do pérpjekje pér té mbledhur
informacion nga té gjitha burimet e mundshme me géllim qé
té ofrojné informacion té sakté, té ploté dhe té paanshém.

Gazetarét duhet té jené transparenté né punén e tyre dhe té
pérdorin metoda té mbledhjes se informacionit qé jané etike
dhe té ligjshme.

Njé person gé intervistohet ka té drejté té dijé né cilén media
dhe né ¢faré konteksti do té pérdoren prononcimet e tij.

Gazetarét duhet té béjné kujdes né pérzgjedhjen e burimeve
dhe duhet té ndértojné marrédhénie té qarta pune me ta pér
t'u siguruar se informacioni gé marrin éshté korrekt.

Media duhet té ushtrojé kujdes té posacém kur merret me
burime qé jané anétaré té grupeve vulnerabél, té tillé si fémijé
dhe té rinj, viktima té dhunés apo pakica.

Media duhet té mos shtrembérojé dhe as keqpérdoré
pohime té béra né njé kontekst specifik. Vecanérisht, kujdes
i duhet kushtuar personave nga té cilét nuk pritet té jené té
ndérgjegjshém pér efektin gé mund té kené pohimet e tyre.



Gazetarét nuk duhet té béjné publik emrin e njé personi gé ka
dhéné informacion mbi baza konfidenciale, ve¢ rasteve kur
personi né fjalé ka dhéné pélqimin shprehimisht.

E drejta e anonimitetit mund té shkelet vetém:

a) Nése ka dyshime se burimi ka shtrembéruar né
ményré té ndérgjegjshme té vértetén ose rreket té
manipulojé median pér pérfitim personal;

b) Nése referenca ndaj emrit té burimit éshté e vetmja
ményré pér té shmangur njé dém té réndé dhe té
pashmangshém ndaj té tjeréve;

c) Nése informacioni pérkatés lidhet me planifikimin
e njé akti té réndé kriminal ose pérbén shqgetésim
madhor pér mirégenien publike.

Nése gazetarit i mohohet padrejtésisht aksesi né
informacionin e kérkuar, ai/ajo ka té drejtén té informojé
publikun pér kété.

5. Pavarésia editoriale

Media duhet té shmangé konfliktet e papra-nueshme té
interesit dhe duhet té€ mos lejojé kurrfaré influence qé buron
nga bindjet personale, nxitjet politike ose financiare pér té
ndikuar ne raportimin e sakté dhe té paanshém té gazetaréve
dhe né punén e redaksive.

Gazetarét, botuesit dhe pronarét e mediave duhet t'u
rezistojné kércénimeve, provokimeve apo nxitjeve pér té
ndikuar, shtrembéruar apo fshehur informacion. Ata nuk



duhetté pérdorin asnjé informacion apo té dhéné té mbledhur
gjaté punés sé tyre pér pérfitim personal.

Pérmbajtja editoriale duhet té dallohet qarté nga marketingu,
reklama, materialet e pérgatitura nga parti apo institucione/
organizata té tjera, apo nga pérmbajtja e sponsorizuar.
Pérmbajtja e sponsorizuar duhet té tregojé qarté identitetin
e sponsorit.

Reklamat komerciale dhe politike, si dhe pérmbajtja e
sponsorizuar - pérfshi artikuj dhe suplemente - duhen
etiketuar qartésisht pér t'u siguruar qé audienca e medias t'i
dallojé nga pérmbajtja editoriale.

6. Marréveshja para Publikimit

Gazetarét gé bien dakord té mos botojné njé informacion apo
material pér njé periudhé té caktuar duhet ta respektojné
kété marréveshje. Njé marréveshje e tillé (embargo) duhet
té konsiderohet e pavlefshme nése informacioni publikohet
nga njé palé tjetér ose kur personi qé ka kérkuar embargo
i shkel né ndonjé ményré kushtet e marréveshjes sé arritur
midis paléve.

Né interes té té genit té drejté dhe té sakté, gazetarét mund
t'ua tregojné artikujt e tyre té lajmeve paléve té interesuara
pérpara publikimit, por nuk duhet té japin veton mbi té
drejtén e botimit, dhe duhet té jené té liré té vendosin veté se
cilat sugjerime mund té marrin né konsideraté.

1. Pérgjegjésia pas Publikimit

Botuesi dhe redaktori jané pérgjegjés pér botimin e lajmeve
dhe artikujve, ashtu edhe té letrave pér redaktorin, komenteve
apo pérgjigjeve né fagen e internetit té medias, pérfshi rastet
ku emri i autorit éshté hequr apo éshté nénshkruar me njé
pseudonim.

Media dhe stafi editorial duhet té bien dakord dhe té
publikojné kushte té pércaktuara qarté pér pérzgjedhjen
dhe publikimin e komenteve nga publiku. Media duhet t'i
monitorojé dhe shqyrtojé kéto komente dhe té ndérmarré
hapa pér t'u siguruar qé kushtet e publikimit té respektohen.

Mediat kané té drejtén té shtojné njé “shénim” tek komentet
dhe pérgjigjet, apo edhe té vendosin té mos i publikojné fare
ato, me pérjashtim té rasteve kur ka premtuar mé paré ta
béjé njé gjé té tillé. Redaksia rezervon té drejtén té redaktojé
apo shkurtojé letrat pér redaktorin, apo komentet, me
kusht gé redaktimi té€ mos ndryshojé kuptimin e tyre. Nése
organi mediatik do té vendoste té publikonte njé letér pér
redaktorin apo njé koment, duhet ta béjé kété brenda njé
kohe té arsyeshme ndérmjet paraqitjes sé tyre pér botim dhe
kohés sé botimit.

Pérpara publikimit té njé komenti, apo njé letre pér
redaktorin, gé pérmban akuza té rénda kundér njé pale té
treté, redaksia apo redaktori duhet té investigojé nése ka
baza pér kéto akuza. Po ashtu, palés sé akuzuar i duhet dhéné
mundésia pér t'u pérgjigjur.

Nuk do té ishte realiste té pritet qé té gjitha komentet té
lexohen, redaktohen apo refuzohen pérpara publikimit.
Megjithaté, redaksia apo redaktorét mund té fshijné apo heqin
komente té papranueshme nga botimi kur ato jané abuzive,
me gjuhé urrejtjeje, apo gjykohet se pérmbajné pretendime
keqdashése dhe té pabazuara. Né rastet kur ka ankesé se njé
koment pérmban akuza apo fyerje té rénda drejtuar njé pale
té treté, redaksia dhe redaktorét duhet té investigojné nése
ka ndonjé bazé pér akuza té tilla dhe, nése jo, komenti duhet
hequr nga botimi.

8. Gjuha e Urrejtjes

Media duhet té mos botojé materiale qé nxisin urrejtje apo
dhuné ndaj individéve mbi bazén e racés, fesé, kombésisé,
ngjyrés, origjinés etnike, anétarésisé, gjinisé, orientimit
seksual, statusit civil, paaftésisé, sémundjes apo moshés.

Cdo botim duhet té mos specifikojé origjinén, etnicitetin,
kombésiné, racén, fené apo orientimin seksual té njé grupi
apo individi, pérveg rasteve kur gjykohet e réndésishme dhe
e nevojshme pér té kuptuar mé miré faktet dhe opinionet e
paragitura né publikim.

9. Ndérhyrja né jetén private
Media dhe gazetarét duhet té respektojné nderin dhe

reputacionin e individéve qé béhen objekte té interesit té tyre
profesional.

Cdo informacion i pasakté apo i rremé qé démton, géllimisht
ose joqéllimisht, imazhin dhe reputacionin e njé personi
tjetér pérbén cenim té dinjitetit njerézor.

Gazetari duhetté respektojé té drejtén e individit pér privatési.
Vetém mbrojtja e interesit publik mund té justifikonte
investigimet gazetareske qé ndérhyjné né aspektet private
té jetés sé individéve. Gazetarét duhet t'i referohen vetém
aspekteve personale apo private té jetés sé personave kur ato
jané relevante pér lajmin.

Gazetarét duhet té pérdorin metoda té ndershme pér té
mbledhur informacion. Ata pérdorin rrengje, kamera té
fshehta, mikrofoné dhe pajisje té tjera té posagme, ose fshehin
identitetin e tyre profesional, vetém né ato rrethana ku:

a) Nuk ka mjete té tjera pér té siguruar informacionin
qé kérkohet

b) Informacioni pérbén shqetésim urgjent dhe serioz
pér publikun.

Gazetarét duhet té tregojné kur metoda té tilla jané pérdorur
né shkrimin/programin e tyre ose té ofrojné informacion pér
to kur e lejojné rrethanat.

Pérdorimi “i papritur” i kamerave né publik apo né
institucione duhet té respektojé déshirén dhe ndjeshmériné
e personave té pranishém.

Figurat publike gézojné mé pak té drejté pér privatési se sa
individét e tjeré. Megjithaté, informacioni pér jetén e tyre

private dhe informacioni gé lidhet me familjet dhe té njohurit

e tyre duhet béré publik vetém kur i shérben interesit publik.
Zyrtarét publiké po ashtu justifikohen té mos béjné publike
jetén e tyre private, pérveg rasteve kur jeta e tyre private
mund té ndikojé né veprimtariné e tyre publike.

10. Konflikti i Interesit

Gazetarét, redaktorét dhe botuesit nuk duhet té kérkojné
pérfitim personal nga informacioni dhe té dhénat e
grumbulluara nga organi i tyre mediatik. Organet mediatike
duhet té sigurohen gé té keté marréveshje té brendshme pér
deklarimin e konflikteve té mundshme té interesit né té gjitha
nivelet e pronésisé, menaxhimit dhe veprimtarisé editoriale.

Pronarét, redaktorét e mediave dhe gazetarét nuk kané
té drejtén té pérdorin informacionin profesional qé
grumbullojné gjaté kryerjes sé punés sé tyre pér ndonjé
géllim tjetér pérvecse pér té informuar publikun.

Gazetarét duhet té shmangin mbulimin e lajmeve ku kané njé
interes personal té drejtpérdrejté.

Gazetari duhet ta konsiderojé shkelje té réndé té etikés

profesionale pranimin e ryshfetit té ¢farédo lloj forme pér té
ndikuar né publikimin apo mospublikimin e njé informacioni.

11. Nxitja e Krimit dhe Dhunés

Propagandimi i luftés, dhunés, zemératés apo informacionit
keqdashés gé synon té 1éndojé ndjenjat e té gjithé publikut

apo pjeséve té tij éshté joetik dhe i papranueshém né cfarédo
produkti mediatik.

Dhuna dhe brutaliteti nuk duhen sensacionalizuar. Raportimi
duhet té marré parasysh nevojén pér té mbrojtur minorenét
dhe grupet vulnerabél té shogérisé.

Gazetarét dhe media duhet té mos glorifikojné krimet
dhe terrorizmin apo ndonjé veprimtari tjetér mizore apo
¢njerézore.

Media duhet té raportojé me kujdes dhe ndjeshmeéri ¢éshtjet
e krimit dhe dhunés dhe té trajtojé me maturi identifikimin e
viktimave dhe déshmitaréve té krimit. Né rastet kur ka té béjé
me sulme seksuale, media nuk duhet té identifikojé viktimat
pérvec rasteve kur japin pélqimin me vullnetin e tyre..

12. Raportimi i aksidenteve dhe fatkegésive

Gazetarét duhet té respektojné dinjitetin e viktimave dhe
familjeve té tyre dhe duhet té lejojné njerézit té mbajné
zi privatisht duke i raportuar tema té tilla me simpati dhe
vetépérmbaijtje.

Né raste aksidentesh dhe fatkegésish, media duhet té mbajé
parasysh qé operacionet e shpétimit pér viktimat dhe
personat né rrezik kané pérparési kundrejt té drejtés sé
publikut pér t'u informuar.

Media duhet té mos sensacionalizojé raportimin me foto
eksplicite té katastrofave, aksidenteve apo dhunés qé

mund té fyejné ndjenjat e té aférmve té té prekurve si dhe
ndjeshmériné e publikut.

Viktimat apo personat e zhdukur nuk duhen identifikuar
nése té aférmit e tyre nuk jané informuar mé paré.

13. Raportimi i Procedurave Gjygésore dhe Prezumimi i
Pafajésisé

Raportimi nga gjykata (pérfshi publikimin dhe transmetimin
e imazheve), duhet té jeté i sakté, i drejté, joparagjykues, dhe
té respektojé plotésisht té drejtén pér njé gjykim té drejte.

Gazetarét duhet té respektojné gjithmoné prezumimin e
pafajésisé dhe duhet té rezistojné ta pérshkruajné diké si
kriminel pérpara vendimit pérfundimtar nga gjykata.

Gjaté raportimit té krimeve té minorenéve dhe procedurave
té gjykatave té minorenéve, media duhet té ushtrojé
vetépérmbajtje pér hir té konsideratés pér té ardhmen e té
rinjve né fjalé.

Ky rekomandim aplikohet edhe pér raportimet mbi viktimat
e migrimit dhe trafikimit té jashtéligjshém njerézor.

Media duhet té shqyrtojé me kujdes nése éshté me vend té

botojé fakte mbi skandalet familjare, apo té kujtojé krimin e
vjetér té kryer nga njé individ gé e ka shlyer dénimin e tij.

14. Mbrojtja e Fémijéve dhe Personave me Aftési té
Kufizuara

Gazetari duhet té respektojé té gjitha parimet e konfirmuara
né Konventat Ndérkombétare pér té Drejtat e Fémijéve dhe
legjislacionin shqiptar mbi té drejtat dhe mbrojtjen e fémijéve
dhe té personave me aftési té kufizuara.

Gazetari duhet té mbrojé té drejtat dhe dinjitetin e fémijéve
dhe personave me aftési té kufizuara, pérfshi té drejtén e tyre
pér t'u dégjuar.

Si rregull i pérgjithshém, nuk ka kundérshtim pér publikimin
e fotove dhe emrave té personave té rinj té zhdukur, por kéto
duhet té publikohen vetém me marréveshjen e autoriteteve
pérkatése dhe té rriturve pérgjegjés.

Gazetarét nuk duhet té shfrytézojné pafajésiné dhe besimin
e fémijéve dhe mund té publikojné informacion ose imazhe
mbi jetén private té njé fémije vetém nése ka njé interes
publik mbizotérues.

Gazetarét normalisht nuk duhet té intervistojné fémijé nén
18 vje¢ pér céshtje personale né mungesé té prindérve apo
personave pérgjegjés pér ta.

15. Té Drejtat e Pronésisé Intelektuale

Gazetari duhet té respektojé té drejtat e autorit, dhe do
té nxisé kolegét té respektojné té drejtén e autorit té té

tjeréve né cfarédo fushe krijimtarie. Duhet t'ia atribuojné
informacionin qé pérdorin burimit origjinal. Plagjiatura
éshté e papranueshme.

Media dhe gazetarét jané né shkelje té té drejtés sé autorit

néese:
a)

b)

d)

Botojné ose pérpigen té botojné punén e té tjeréve si
té jeté e tyre (plagjiatura);

Citojné punén e té tjeréve né ményré té tillé qé
shtrembérojné kuptimin fillestar té tekstit, duke
botuar shtrembérimin si realitet, ose duke treguar
njé person tjetér si autor;

Botojné si té tyren njé temé té konsideruar si
origjinale - té hulumtuar dhe té publikuar nga dikush
tjetér - pa iu referuar origjinés;

Dorézojné punén e tyre pér publikim dy a mé shumé
botuesve né té njéjtén kohé — pa e béré té ditur kété
fakt — apo dorézojné njé punim té publikuar mé paré
dhe nuk ia béjné té ditur kété fakt botuesit té dyté;

Botojné njé puné pa pélgimin e autorit, ose
ndryshojné materialin pa leje, ose e vendosin né
rrethana te papérshtatshme (montim fotografish),
apo né rrethana té ndryshme nga ¢’éshté réné dakord,
pa pélgimin e autorit.

16. Marrédhéniet mes Gazetaréve

Né marrédhéniet e tyre té biznesit, media dhe gazetarét duhet
té njohin réndésiné e konkurrencés sé drejté dhe solidaritetit
profesional dhe té ruajné balancén e duhur mes té dyjave.

Gazetari/-ja nuk duhet té pengojé kolegét té grumbullojné
informacion, t'i ¢orientojé géllimisht, apo t'i raportojé tek
autoritetet.

As gazetarét individualisht, apo redaksité nuk duhet
té pérdorin median pér rivalitete dhe mosmarréveshje
personale e profesionale.

Gazetarét duhet té respektojné konfidencialitetin e vendit
té punés kur kjo nuk pérbén shkelje té ligjit dhe té Kodit té
Etikés.

Media duhet té respektojé té drejtén e gazetaréve
individualisht pér té vepruar sipas ndérgjegjes sé tyre dhe té
drejtén e tyre pér té refuzuar detyra gé iu caktohen, apo pér
té mos u identifikuar si autor publikimesh, té cilat besojné se
jané né shkelje té germés dhe frymés sé kétij Kodi.

17. Interesi Publik

Termat e kétij Kodi ofrojné udhézime thelbésore dhe té
nevojshme pér ushtrimin e gazetarisé etike dhe mund té
injorohen vetém né rrethana té jashtézakonshme me géllim
gé t'i shérbejné interesit publik.

Interesi publik pérkufizohet né kéto rrethana si mé poshté:

e (Céshtje qé pérbéjné shqetésim urgjent dhe té
menjéhershém pér shéndetin dhe siguriné publike;

e Gjetja, parandalimi dhe té bérit publik e krimeve té
rénda, skandaleve dhe abuzimeve té pushtetit;

e Veprimet pér té mbrojtur publikun nga rreziku i
corientimit té réndé.

Interesi publik legjitim nuk justifikon sensacionalizmin
dhe né frymén e kétij Kodi, nuk duhet ngatérruar kurré me
informacionin qé éshté “interesant pér publikun.”

18. Gjuha Shqipe

Gazetarét duhet té respektojné dhe t'u pérmbahen me kujdes
rregullave té gjuhés shqipe. Pérdorimi i fjaléve té huaja duhet
shmangur, pérvecse pér qartési kuptimi apo kur éshté i
pérshtatshém né raportimin e drejtpérdrejté.

